
GOUVÈNÈ HOCHUL ANONSE PI GWO ENVESTISMAN POU REPARASYON WOUT 
NAN ISTWA DEPATMAN TRANSPÒ ETA NOUYÒK LA YO PRAL FÈ AN 2026  

  
Envestisman san parèy nan reparasyon wout yo mobilize 800 milyon dola ki asire 
nan bidjè aktyèl eta a pou ranfòse Plan Kapital Depatman Transpò Eta a, ki pi gwo 

envestisman nan istwa eta a  
  

Prèske 3,460 kilomèt (2,150 mil) wout pral repare nan chak rejyon nan eta a, 
anplis pwogram prensipal Depatman an pou wout ak pon yo  

  
Gade lis pwojè reparasyon wout yo selon chak rejyon isit la  

  
  

Gouvènè Kathy Hochul anonse jodi a, yon envestisman san parèy pou renouvle plizyè 
dizèn wout enpòtan nan Eta Nouyòk pandan sezon konstriksyon 2026 la. Nan pwofite 
800 milyon dola Gouvènè Hochul asire nou nan dènye bidjè eta a pou ogmante de 
dènye ane yo nan Plan Kapital senkan li a ki vo 34.3 milya dola, Depatman Transpò Eta 
Nouyòk (New York State Department of Transportation, NYSDOT) pral envesti plis pase 
600 milyon dola nan plis pase 180 pwojè reparasyon wout atravè eta a k ap fini ane 
pwochen. Pwojè sa yo, ki totalize prèske 3,460 kilomèt (2,150 mil) wout, vin ajoute nan 
inisyativ reparasyon wout ki deja pwograme nan kad pwogram prensipal NYSDOT la, 
epi, lè nou mete yo ansanm, reprezante pwogram refè sifas wout chak ane ki pi anbisye 
NYSDOT te janm pwopoze. Envestisman istorik sa a se yon pati nan angajman 
Gouvènè Hochul pou amelyore sekirite piblik atravè envestisman enpòtan nan 
enfrastrikti transpò, pandan l ap amelyore kalite lavi pou tout Nouyòkè. An 2022, 
Gouvènè Hochul te jwenn finansman entegral pou Plan Kapital NYSDOT 2022-2027 la, 
ki se pi gwo nan istwa ajans lan.  
  
"Kòm yon moun ki deja vwayaje nan prèske chak kilomèt nan chak wout eta a atravè 
Nouyòk, mwen konnen atravè eksperyans chak koub ak chak twou sou wout yo, epi 
ane pwochen nou pral fè yon envestisman san parèy pou amelyore wout eta yo atravè 
Nouyòk," Gouvènè Hochul te deklare. "Ane pwochen, Nouyòkè yo pral wè ekip travay 
yo sou wout yo jan yo pa t janm te konn wè avan, k ap rejenere otowout yo, amelyore 
sekirite moun k ap vwayaje, epi etabli yon baz solid pou devlopman ekonomik atravè 
Empire State."  

Anba lidèchip Gouvènè Hochul, Eta Nouyòk ap envesti nan enfrastrikti wout ak pon plis 
pase sa te janm ye avan nan istwa eta a. Plan Kapital senkan ki vo 34.3 milya dola a, ki 
pi gwo nan istwa Depatman Transpò Eta a ede reyalize vizyon Gouvènè a pou yon 
sistèm transpò modèn ki sèvi tout Nouyòkè yo. Yo te ranfòse plan sa a nan dènye bidjè 
eta a avèk 800 milyon dola adisyonèl pou ogmante pouvwa acha NYSDOT. Gras a 
angajman finansman sa a, e lè yo pran an konsiderasyon pwogram reparasyon wout 
prensipal Depatman Transpò a nan Plan Kapital aktyèl li, yo prevwa yon total ki plis 
pase 250 pwojè renouvèlman pou repare wout yo atravè eta a pou ane 2026 la. Sa 
reprezante yon envestisman prèske 1.2 milya dola, ki pral pèmèt yo refè sifas la pou 
plis pase 6,437 kilomèt (4,000 mil) wout.  
  
Komisè Depatman Transpò Eta Nouyòk, Marie Therese Dominguez, te deklare, 
"Anons istorik jodi a montre klèman angajman Gouvènè Hochul pou envesti 
esansyèlman nan rekonstriksyon rezo wout nou yo pou leve defi 21yèm syèk la. 
Kounye a, gras a envestisman san parèy Gouvènè a, nou mete angajman sa a sou 
vitès siperyè ak yon pwogram istorik reparasyon wout an 2026 ki pral fasilite vwayaj sou 
wout yo soti nan yon pwent na eta a pou rive nan yon lòt. Envestisman nan enfrastrikti 
tankou sa yo se baz pou avni Nouyòk ke Gouvènè Hochul ap bati, yon avni ki abòdab, 
ki an sekirite, epi ki an sante pou tout rezidan yo."  
  
Lidè Majorite Sena Eta a Andrea Stewart-Cousins, te deklare "Chak Nouyòkè ak 
vizitè nan eta nou an ki kondwi sou wout nou yo konprann jan li enpòtan pou kenbe yo 
an bon eta, sitou aprè domaj sezon ivè nou yo. Plan Kapital rekò sa a, asire ke 2026 
pral pi gwo ane reparasyon wout nan istwa Nouyòk, k ap atenn plis kominote nan chak 
rejyon nan eta a. Envesti nan enfrastrikti nou ranfòse sekirite, sipòte ekonomi lokal yo, 
epi amelyore kalite lavi. Mwen fyè dèske anba Majorite Sena Demokratik la, nou asire 
finansman istorik pou fè antretyen enfrastrikti nou yo. Mwen ta renmen tou eksprime 
rekonesans mwen anvè Gouvènè Hochul ak kolèg mwen yo nan Asanble a pou 
patenarya yo nan fè vizyon sa a vin yon reyalite."  
  
Senatè Eta a Jeremy Cooney te deklare, "Mwen rekonesan pou patenarya Gouvènè 
Hochul nan ranfòse enfrastrikti ak sistèm transpò nou yo nan tout eta a. Lè m ap travay 
avèk kolèg mwen yo nan lejislati a, mwen swete kontinye bati sou anons jodi a pandan 
n ap pouswiv kalite envestisman ki bay Nouyòkè yo sistèm wout ki an sekirite, ak fyab 
yo merite."  
  
Senatè Eta a Michelle Hinchey te deklare, "Envesti nan wout lokal nou yo ofri avantaj 
nou ka wè ak santi imedyatman, sa ki fè yon diferans reyèl nan lavi nou chak jou. Mwen 
fyè dèske finansman nou te lite pou jwenn nan ap retounen nan Hudson Valley ak 
Rejyon Kapital la pou repare ak amelyore wout nou yo. Mèsi Gouvènè Hochul ak 
Komisè NYSDOT Dominguez pou sipò yo bay envestisman sa yo."  
  
Senatè Eta Jacob Ashby te deklare, "Priyorize wout lokal nou yo se yon envestisman 
nan konpetitivite ekonomik nou, li kreye bon djòb, e pi enpòtan toujou, se yon 
envestisman bon sans nan sekirite piblik la. Mwen te kontan travay ak kolèg mwen yo 
nan toulede chanm yo avèk administrasyon sa a pou ede bay finansman sa a nan bidjè 



eta a ane sa, e m ap kontinye travay ak de pati yo pou bay elektè mwen yo sa yo 
merite: enfrastrikti transpò modèn, an sekirite ak fyab."  
  
Senatè Eta Patricia Fahy te deklare, "Envesti nan enfrastrikti wout ak pon nou yo 
esansyèl pou amelyore sekirite piblik la ak kalite lavi atravè eta nou an. Angajman 
Depatman Transpò a pou amelyore wout esansyèl yo ak ranfòse objektif pwogram 
reparasyon wout prensipal Eta a montre yon efò konsiderab ak devwe pou modènize 
sistèm transpò nou yo pou pi byen sèvi Nouyòkè yo. Mèsi a Gouvènè Hochul ak 
NYSDOT pou envestisman san parèy sa a e pou efò kontinyèl yo pou revitalize ak 
ranfòse enfrastrikti transpò nan Rejyon Kapital la ak atravè Eta Nouyòk."  
  
Manm Asanble William Magnarelli te deklare, "Angajman Gouvènè a pou 2026 an 
favè pi gwo kantite pwojè reparasyon wout nan istwa Nouyòk se yon gwo envestisman 
nan enfrastrikti nou yo e fè wout nou yo vin pi efikas ak pi an sekirite pou tout moun."  
  
Manm Asanble John T. McDonald III RPh te deklare, "Kòm yon ansyen majistra, 
mwen konnen pèsonèlman enpòtans pou kenbe wout nou yo an bon eta pou chofè yo, 
antrepriz lokal yo, ak sèvis ijans ki konte sou enfrastrikti fyab. Pwogram reparasyon 
wout sa a pral ranfòse koneksyon yo epi asire wout nou yo kontinye sipòte rezidan ak 
antrepriz yo menm jan an. Mwen remèsye Gouvènè Hochul ak Depatman Transpò a 
dèske yo fè envestisman sa a."  
  
Manm Asanble MaryJane Shimsky te deklare, "Repare wout k ap kraze yo nan 
Nouyòk fè kondwi vin pi an sekirite pou rezidan nou yo, men li fè tou pi plis pase sa. 
Bon wout ede nou atire ak kenbe antrepriz yo, pèmèt nou bay sèvis otobis ki fyab (yon 
mwayen transpò piblik ki itilize pi lwen vil nou yo), e pèmèt nou ranfòse enfrastrikti nou 
an pou rezistans klimatik ak prevansyon inondasyon. Mwen bat bravo pou anons 
Gouvènè Hochul la. Tout Nouyòkè pral benefisye yon lejislati ak yon egzekitif ki bay 
priyorite a envestisman tankou sa a, jodi a ak alavni."  
  
Chèf Egzekitif Konte Albany Daniel P. McCoy te deklare, "Envestisman istorik sa a 
ap asire wout nou yo pi an sekirite, kominote nou yo pi konekte, e ekonomi nou an 
kontinye pwogrese. Anons sa a bati sou gwo pwogrè ki fèt nan enfrastrikti anba lidèchip 
Gouvènè Hochul. Mwen fyè pou m sipòte inisyativ sa a epi mwen swete wè enpak li 
atravè Rejyon Kapital la ane pwochen."  
  
Chèf Egzekitif Konte Monroe a, Adam Bello te deklare, "Mwen rekonesan anvè 
Gouvènè Hochul pou envestisman nan pwojè reparasyon wout sa yo atravè eta a, ki 
gen ladan plis pase 563 kilomèt (350 mil) wout isit la nan rejyon nou an. Amelyorasyon 
enfrastrikti sa yo fè wout nou yo vin pi an sekirite epi amelyore eksperyans vwayaj pou 
otomobilis yo atravè konte Monroe. Mèsi, Gouvènè Hochul, pou sipò inebranlab ou.''  
  
Chèf Egzekitif Konte Onondaga a, Ryan McMahon, te deklare, ''Envesti nan 
enfrastrikti modèn ak fyab se yon prensip santral pou yon bon gouvènans e se pi gwo 
priyorite administrasyon mwen an. Sa egzije tou patenarya nan tout nivo gouvènman 



an. Avèk anons jodi a, Eta Nouyòk kontinye angajman li pou mete ajou Route 5 — yon 
wout ki esansyèl nan kominote nou an. Mèsi eta a ak tout patnè nou yo ki fè sa posib."  
  
Administratè Konte Jefferson Ryan Piche te deklare, "Sistèm wout eta a se baz 
transpò riral nan North Country. Plizyè wout nasyonal nan Konte Jefferson fasilite 
komès, edikasyon, ak libète mouvman n ap tann nan lavi nou chak jou. Wout nan North 
Country egzije plis swen ak envestisman siplemantè akòz kondisyon meteyo difisil nou 
konnen chak ane. Nou rekonesan anvè Gouvènè a ak Komisè Dominguez pou 
envestisman enpòtan sa yo nan kominote nou an."  
  
Manadjè Konte Franklin Donna Kissane te deklare, "Nan non Konte Franklin, nou 
kontan aprann ke Gouvènè a ak Depatman Transpò Eta Nouyòk ap envesti plis pase 4 
milyon dola nan amelyorasyon enfrastrikti wout nan tout konte a. Pwojè sa yo pral 
amelyore eksperyans vwayaj pou rezidan ak vizitè yo."  
  
Majistra Vil Dunkirk Kate Wdowiasz te deklare, "Nan non Vil Dunkirk, mwen swete 
eksprime rekonesans sensè nou anvè Gouvènè Hochul ak Depatman Transpò Eta 
Nouyòk paske yo fè avanse pwojè reparasyon wout sou Route 5 nan limit vil nou an. 
Envestisman enfrastrikti esansyèl sa a pral amelyore kondisyon wout yo anpil, ranfòse 
sekirite piblik, epi sipòte kwasans ekonomik ki kontinye nan rejyon nou an. Angajman 
Gouvènè a pou modènize rezo transpò Nouyòk asire ke kominote tankou Dunkirk ka 
kontinye pwospere epi rete aksesib pou rezidan yo, antrepriz yo ak vizitè yo."  
  
Prezidan Lejislati Konte Allegany W. Brooke Harris te deklare, "Nou rekonesan pou 
angajman kontinyèl Gouvènè Hochul paske yo fè antretyen enfrastrikti wout esansyèl 
nan Konte Allegany. Interstate 86 ak State Route 19 se de nan wout nou yo ke rezidan 
yo, vizitè yo, ak premye entèvenan yo pi itilize. Amelyorasyon sible sa yo pral asire 
fyabilite ak sekirite yo pandan plizyè ane k ap vini yo."  
  
Prezidan Lejislati Konte Cayuga Jonathan Anna te deklare, "Nou vrèman rekonesan 
anvè Gouvènè Hochul ak Depatman Transpò Eta Nouyòk pou envestisman istorik sa a 
nan wout nou yo. Refè sifas ak reyabilitasyon Route 34 ak 34B pral fè vwayaj yo vin pi 
an sekirite, ranfòse koneksyon ant kominote riral nou yo, epi sipòte ekonomi lokal la ki 
depann de kòridò enpòtan sa yo. Sa a se yon gwo viktwa pou rezidan ak antrepriz yo 
nan Konte Cayuga."  
  
Majistra Vilaj Fredonia, Michael J Ferguson, te deklare, "Kominote nou an vin pi 
bon, e vizitè ak rezidan nou yo gen wout ki atiran ak an sekirite atravè vilaj nou an, gras 
ak angajman Gouvènè Hochul pou sekirite ak bote wout nou yo. Mwen remèsye l pou 
envestisman li nan Route 20 Eta Nouyòk ki se Wout prensipal nan Vilaj Fredonia."  
  
Majistra Vil Rochester Malik D. Evans te deklare, "Mwen felisite Gouvènè Kathy 
Hochul paske l fè envestisman enpòtan sa a pou fè antretetyen rezo wout Nouyòk la. 
Kondisyon wout nou yo esansyèl pou siksè ekonomi nou ak kapasite rezidan nou yo 
pou vwayaje, ale travay, vizite yon pwofesyonèl swen sante oswa fè acha pou bezwen 
debaz yo."  



  
Prezidan Konsèy Sipèvizè Konte Ontario Jared Simpson te deklare, "Kòm Sipèvizè 
Vil Canandaigua ak Prezidan Konsèy Sipèvizè Konte Ontario, mwen eksite pou m 
rekonèt envestisman istorik NYSDOT ki depase 600 milyon dola pou refè sifas wout ki 
esansyèl yo. Pwopozisyon sa a gen ladan 563 kilomèt (350 mil) travay nan rejyon 
Finger Lakes, ki enkli pwojè nan Konte Ontario ak Vil Canandaigua. Gwo plan sa a pou 
refè sifas wout NYSDOT pral amelyore yon fason konsiderab vil, vilaj, ak kominote nou 
yo, epi asire vwayaj ki pi an sekirite ak pi fasil pou tout moun. Mwen swete wè enpak 
pozitif envestisman sa yo epi mwen rekonesan pou relasyon solid nou genyen ak patnè 
eta nou yo."  

